
Milli Məclisin sədri Sahibə Qafarova Qadın 

Parlamentarilərin  iclasına sədrlik edib

İyunun 1-də İqtisadi Əməkdaşlıq Təşkilatı Parlament 
Assambleyasının İslamabadda təşkil olunan İkinci Ümumi Konfransı 
çərçivəsində Qadın Parlamentarilərin iclası keçirilib. 

Parlamentin Mətbuat və ictimaiyyətlə 
əlaqələr şöbəsindən AZƏRTAC-a 
bildiriblər ki, Milli Məclisin sədri Sahibə 
Qafarova Qadın Parlamentarilərin iclası-
nın ilk sessiyasına sədrlik edib.

İclası açan Milli Məclisin sədri İqti-
sadi Əməkdaşlıq Təşkilatı Parlament 
Assambleyasının önəmindən danışıb, 
rəhbər vəzifələrdə olan qadınların əsas 
çağırış və imkanlarını müzakirə etmək 
üçün mühüm bir platforma təqdim 
etdiyinə görə Qadın Parlament Qrupuna 
xüsusi təşəkkürünü bildirib.

Sahibə Qafarova dünya miqyasında 
iqtisadi fəallığın azalmasına baxmaya-

raq, ölkələrimizin iqtisadi əməkdaşlığın 
inkişaf tendensiyalarını möhkəmləndirə 
biləcəklərinə inamını ifadə edib. Vur-
ğulayıb ki, qadınların hüquqları və 
gender bərabərliyi kimi məsələlər hələ 
də gündəmdə qaldığı üçün bu tədbirin 
mövzusu həqiqətən mühüm əhəmiyyət 
kəsb edir.

Milli Məclisin sədri Şərqdə ilk dəfə 
qadınlara seçmək və seçilmək hüqu-
qu verən bir ölkəni təmsil etməsindən 
qürur duyduğunu diqqətə çatdırıb. 
Bildirib ki, bu, 1918-ci ildə əksər Av-
ropa ölkələrindən xeyli əvvəl olub. 
Müsəlman Şərqində qızlar üçün ilk 

dünyəvi məktəb, ilk balet və opera da 
Azərbaycanda yaradılıb.

S.Qafarova qeyd edib ki, 
parlamentarilər, xüsusən də qadın 
millət vəkilləri arasında təmaslar 
parlamentlərarası əməkdaşlığın 
vacib hərəkətverici qüvvəsidir. İs-
lam dövlətlərindən daha çox qadın 
millət vəkilinin müxtəlif parlament 
təşkilatlarında təmsil olunması vacibdir. 

O, bugünkü müzakirələrin bütün 
bu mövzularda faydalı fikir mübadiləsi 
aparmağa imkan verəcəyinə inamını 
ifadə edib.

Qadın Parlamentarilərin iclasının ilk 
sessiyasında çıxış edən Qadın Parla-
ment Qrupunun katibi xanım Munazu 
Hassan, Pakistan Milli Assambleyasının 
üzvü xanım Bequm Sadjida Zulfikar 
Xan, Pakistan Parlamentinin katibi, 
xarici işlər naziri xanım Andlib Abbas, 
Milli Məclisin Mədəniyyət komitəsinin 
sədri Qənirə Paşayeva və başqala-
rı rəhbər vəzifələrdə olan qadınların 
regional ticarətin, biznesin, sahibkarlığın 
inkişafında rolu, regional əməkdaşlığın 
gələcəyi və digər mövzularda fikirlərini 
açıqlayıblar.

İclasa yekun vuran Milli Məclisin 
sədri Sahibə Qafarova müzakirə olunan 
məsələlərin əhəmiyyətini qeyd edib, Qa-
dın Parlament Qrupuna uğurlar arzula-
yıb, səsləndirilən fikirlərlə bağlı gələcək 
görüşlərdə müzakirələr aparılacağını 
diqqətə çatdırıb.

İclasda Milli Məclisin Əmək və 
sosial siyasət komitəsi sədrinin müavini 
Məlahət İbrahimqızı da iştirak edib.

Azərbaycan Respublikası Nazirlər 
Kabinetinin 2017-ci il 29 dekabr 
tarixli 620 nömrəli Qərarı ilə təsdiq 
edilmiş “Sığorta ödənişinin verilməsi 
Qaydası”nda dəyişiklik edilməsi 
barədə

“İşsizlikdən sığorta haqqında” 
Azərbaycan Respublikasının Qanu-
nunda dəyişiklik edilməsi barədə” 
Azərbaycan Respublikasının               
2021-ci il 23 fevral tarixli 273-VIQD 
nömrəli Qanununun tətbiqi və “İşsizlik-
dən sığorta haqqında” Azərbaycan 
Respublikasının 2017-ci il 30 iyun 

tarixli 765-VQ nömrəli Qanununun tətbiq 
edilməsi barədə” Azərbaycan Respubli-
kası Prezidentinin 2017-ci il 5 avqust ta-
rixli 1569 nömrəli Fərmanında dəyişiklik 
edilməsi haqqında” Azərbaycan Res-
publikası Prezidentinin 2021-ci il 9 
mart tarixli 1295 nömrəli Fərmanının 
3-cü hissəsinin icrasını təmin etmək 
məqsədilə Azərbaycan Respublikasının 
Nazirlər Kabineti qərara alır:

Azərbaycan Respublikası Nazirlər 
Kabinetinin 2017-ci il 29 dekabr ta-
rixli 620 nömrəli Qərarı (Azərbaycan 
Respublikasının Qanunvericilik Toplusu, 

2017, № 12 (II kitab), maddə 2565; 
2018, № 12 (II kitab), maddə 2730; 
2019, № 7, maddələr 1318, 1334; 2021, 
№ 2, maddə 196, № 3, maddə 279) 
ilə təsdiq edilmiş “Sığorta ödənişinin 
verilməsi Qaydası”nda aşağıdakı 
dəyişikliklər edilsin:

1. 4.4-cü bənddə “gəlirləri” sözü 
“əməkhaqları” sözü ilə əvəz edilsin.

2. 4.5-ci bənd ləğv edilsin.

Əli ƏSƏDOV 
Azərbaycan Respublikasının  

Baş naziri

Azərbaycan və Türkiyə arasında  
hüquqi əlaqələr inkişaf edir

İyunun 1-də ədliyyə naziri Fikrət 
Məmmədov ölkəmizdə səfərdə olan Türkiyə Ali 
Məhkəməsinin Baş prokuroru Bəkir Şahinin 
başçılıq etdiyi nümayəndə heyəti ilə görüşüb.

Ədliyyə Nazirliyi-
nin mətbuat xidmətindən 
AZƏRTAC-a bildiriblər ki, 
görüşdə Azərbaycan-Türkiyə 
əlaqələrinin ən yüksək 
səviyyədə olduğunu vurğu-
layan nazir dostluq və qar-
daşlıq münasibətlərimizin 
ümummilli lider Heydər 
Əliyevin “Bir millət, iki 
dövlət” prinsipi ilə uğurla 
inkişaf etdiyini, əlaqələrimizin 
möhkəmlənməsində Prezident 
İlham Əliyevin və Prezident 
Rəcəb Tayyib Ərdoğanın 
müstəsna rolunu qeyd edib. 
Bildirib ki, dövlətimizin baş-
çısının qeyd etdiyi kimi, 
Azərbaycan və Türkiyə qədər 

dünyada bir-birinə yaxın olan 
ikinci ölkə yoxdur. 44 günlük 
Vətən müharibəsində Türkiyə 
Prezidenti başda olmaq-
la türk xalqı Azərbaycanın 
yanında olaraq ilk gündən 
qardaş ölkənin bütün yüksək 
rəsmi şəxsləri, o cümlədən 
ədliyyə naziri Abdulhamit Gül 
Azərbaycana mənəvi və siyasi 
dəstəyini ifadə ediblər.

Türkiyənin Baş proku-
roru ölkəmizə ilk səfərindən 
məmnunluğunu ifadə edərək 
Azərbaycan torpaqlarının 
işğaldan azad olunması ilə 
bağlı təbrik edib. O, müharibə 
dövründə azərbaycanlı 
həmkarları ilə daim təmasda 

olduğunu və hadisələri 
yaxından izlədiyini söyləyib, 
Azərbaycanın zəfərindən çox 
şad olduğunu qeyd edib. Bil-
dirib ki, Azərbaycanın sevinci 
bütün türk xalqının sevincidir. 

Görüşdə zəngin müqavilə-
hüquq bazasına söykənən 
əlaqələrin inkişafı, iki ölkənin 
məhkəmə, ədliyyə və proku-
rorluq orqanlarının ikitərəfli 
və beynəlxalq təşkilatlar 
çərçivəsində sıx əməkdaşlığı 
və gələcək perspektivlər 
vurğulanıb, səfərin qarşılıqlı 
fəaliyyətin dərinləşdirilməsinə 
əlavə təkan verəcəyinə əminlik 
ifadə olunub.

Eyni zamanda, məhkəmə-
hüquq islahatları barədə 
fikir mübadiləsi aparılıb, 
Azərbaycanda hakimlərin 
şəffaf seçiminə toxunularaq, 
onların tədrisində qardaş 
ölkənin dəstəyi və digər birgə 

tədbirlərin səmərəsi qeyd 
edilib. Bəkir Şahin ölkəsində 
də məhkəmə islahatlarının 
davam etdiyini bildirərək bu 
sahədə yaxşı təcrübələrin 
mübadiləsinin əhəmiyyətini 
vurğulayıb.

Nazir, həmçinin tədbirdə 
iştirak edən Türkiyənin 
ölkəmizdəki yeni səfiri Cahit 
Bağçını təyinatı münasibətilə 
təbrik edib, ona uğurlu fəaliyyət 
arzulayıb. 

Qonaqlar nazirlikdə 
Azərbaycan ədliyyəsinin 
tarixinə və müasir inkişafı-
na dair yeni eksponatlarla 
zənginləşdirilmiş muzeylə və 
Müzəffər Ali Baş Komandan 
İlham Əliyevin rəhbərliyi ilə 
Vətən müharibəsində qa-
zanılmış Böyük Qələbəyə, 
həmçinin Azərbaycan-Türkiyə 
münasibətlərinə həsr edilmiş 
xüsusi stendlərlə tanış olublar.

Ölkə ərazisində terror-təxribat və digər cinayət 
əməlləri törədən erməni silahlı dəstələrinin üzvlərinin 

cinayət işi üzrə ibtidai istintaq yekunlaşıb
Ölkə ərazisində terror-təxribat və digər 

cinayət əməlləri törədən erməni silahlı 
dəstələrinin üzvlərinin cinayət işi üzrə ibtidai 
istintaq yekunlaşıb. 

Azərbaycan Respublika-
sının Baş Prokurorluğunun 
və Dövlət Təhlükəsizliyi 
Xidmətinin mətbuat 
xidmətlərinin AZƏRTAC-a 
daxil olan birgə məlumatında 
bildirilir ki, 2020-ci il noyabrın 
10-da Azərbaycan, Rusiya və 
Ermənistan arasında imza-
lanmış üçtərəfli Bəyanatla 
atəşkəsin elan olunmasından 
sonra Azərbaycan Respubli-
kasının ərazisinə qanunsuz 
olaraq gizli yollarla keçib 
Xocavənd rayonunun Had-
rut qəsəbəsinin şimal-qərb 
hissəsində meşəlik ərazidə 
mövqe tutaraq hərbi qulluq-
çularımıza və mülki şəxslərə 
qarşı terror-təxribat və digər 
cinayət əməlləri törədən 
erməni silahlı dəstələrinin 
Dövlət Təhlükəsizliyi Xidməti 
tərəfindən 2020-ci il dekabrın 
13-də keçirilmiş antiterror 
əməliyyatı nəticəsində tərksilah 

edilmiş üzvləri barəsində DTX-
nin  İstintaq Baş İdarəsində 
başlanmış cinayət işi üzrə 
ibtidai istintaq yekunlaşıb.

Aparılmış istintaq-
la müəyyən edilib ki, 
Ermənistan Respublikasının 
vətəndaşlarından ibarət bir 
qrup şəxs qanunsuz şəkildə 
odlu silah, onun komplekt 
hissələrini, döyüş sursatı, 
partlayıcı maddələr və qurğular 
əldə edərək qanunvericiliklə 
nəzərdə tutulmayan silah-
lı birləşmələr yaratmışlar. 
Həmin birləşmələrin üzvləri 
2020-ci il noyabrın 26-27-də 
Azərbaycan Respublikasının 
dövlət sərhədini qanunsuz 
olaraq mütəşəkkil dəstə 
halında keçməklə Xocavənd 
rayonunun Hadrut qəsəbəsinin 
şimal-qərb hissəsində meşəlik 
və digər ərazilərində döyüş 
mövqeləri tutaraq 2020-ci il de-
kabrın 13-dək ölkə ərazisində 

yerləşən müəssisə, idarə, 
təşkilatlara, habelə ayrı-ayrı 
şəxslərə silahlı basqınlar edib, 
ictimai təhlükəsizliyi pozmaq, 
əhali arasında vahimə yarat-
maq, Azərbaycan Respublika-
sının dövlət hakimiyyət orqan-
ları və beynəlxalq təşkilatlar 
tərəfindən qərar qəbul 
edilməsinə təsir göstərmək 
məqsədilə insanların həlak 
olması, onların sağlamlığına 
zərər vurulması, əhəmiyyətli 
əmlak ziyanının vurulması 
və başqa ictimai təhlükəli 
nəticələrin baş verməsi 
təhlükəsi yaradan partlayış, 
yanğın və digər terror əməlləri 
törədiblər.

Sadalanan faktlarla bağlı 
qanunsuz silahlı birləşmənin 
üzvləri Avakyan Qraç Arzu-
manoviç, Serobyan Geğam 
Samveloviç və digərlərinin, 
ümumilikdə 14 təqsirləndirilən 
şəxsin Azərbaycan Respub-
likası Cinayət Məcəlləsinin 
214.2.1, 214.2.3-cü (terrorçu-
luq, qabaqcadan əlbir olan bir 
qrup şəxs, mütəşəkkil dəstə və 
ya cinayətkar birlik (cinayətkar 

təşkilat) tərəfindən odlu silah-
dan və silah qismində istifadə 
olunan predmetlərdən istifadə 
etməklə törədildikdə), 228.3-cü 
(mütəşəkkil dəstə tərəfindən 
qanunsuz olaraq silah, onun 
komplekt hissələrini, döyüş 
sursatı, partlayıcı maddələr 
və qurğular əldə etmə, 
başqasına vermə, saxla-
ma, daşıma və gəzdirmə), 
279.2-ci (qanunvericiliklə 
nəzərdə tutulmayan silahlı 
birləşmələrin və ya qrupla-
rın tərkibində müəssisələrə, 
idarələrə, təşkilatlara və ya 
ayrı-ayrı şəxslərə basqın etmə) 
və 318.2-ci (qabaqcadan 
əlbir olan bir qrup şəxs və ya 
mütəşəkkil dəstə tərəfindən 
Azərbaycan Respublikasının 
dövlət sərhədini qanunsuz 
olaraq keçmə) maddələri 
ilə ittiham olunmalarına dair 
cinayət işinin istintaqı ye-
kunlaşdırılaraq Azərbaycan 
Respublikası Baş Prokuroru-
nun müavini tərəfindən təsdiq 
edilmiş ittiham aktı ilə birlikdə 
baxılması üçün məhkəməyə 
göndərilib.

Yuxarıda qeyd olunmuş 
silahlı birləşmənin üzvləri olan 
digər təqsirləndirilən şəxslər 
barəsində müvafiq cinayət 
işləri üzrə ibtidai istintaq ye-
kunlaşdırılaraq, iş materialları 
ilə tanışetmə həyata keçirilir.

Azərbaycan iyul ayı üzrə neft hasilatının artırılması 
planının qüvvədə qalmasına razılıq verib

Neft İxrac edən Ölkələr Təşkilatına (OPEC) üzv 
və qeyri-üzv ölkələrin nazirlərinin videokonfrans 
formatında keçirilən 17-ci iclasında iyul ayı üçün 
hasilatın artırılması qərarının qüvvədə qalmasına dair 
razılıq əldə edilib.

Energetika Nazirliyindən 
AZƏRTAC-a bildirilib ki, nazir 
Pərviz Şahbazovun iştirakı ilə 
keçirilən iclasda Azərbaycan 
da “Əməkdaşlıq Bəyannaməsi” 
iştirakçıları üzrə hasilatın 
azaldılması öhdəliyinin iyulda 

gündəlik 5,76 milyon barrel 
həcmində saxlanılmasına dair 
planın qüvvədə qalmasına 
razılıq verib.

Qəbul edilmiş “Əməkdaşlıq 
Bəyannaməsi” çərçivəsində 
Azərbaycanın hasilatın azal-

dılması barədə öhdəliyi iyulda 
gündəlik 98 min barel olaraq 
qalacaq. Bu isə o deməkdir 
ki, xam neft hasilatı 10 min 

barel artırılacaq. Beləliklə, 
iyul ayında ölkədə xam neft 
hasilatı gündəlik 620 min barel 
həcmində saxlanılacaq.

Milli Məclisin sədri İƏT PA-nın 
İkinci Ümumi Konfransında çıxış edib

Parlamentin Mətbuat və ictimaiyyətlə 
əlaqələr şöbəsindən AZƏRTAC-a 
bildiriblər ki, Milli Məclisin Sədri Sahibə 
Qafarova mərasimdə çıxış edib.

Milli Məclisin sədri bildirib: “Biz bu gün 
çətin bir dövr yaşayırıq. Dünya birliyi ter-
rorizm, mütəşəkkil cinayətkarlıq, insan və 
narkotik ticarəti, qaçqın və məcburi köçkün 
problemləri, yoxsulluq, iqlim dəyişikliyi, 
təbii fəlakətlər və epidemiyalar kimi ciddi 
təhdidlərlə qarşılaşır. COVID-19 problemi 
beynəlxalq ictimaiyyət üçün gözlənilməz 
bir sınaq idi və bəşəriyyət bu pandemiyaya 
qarşı mübarizədə bütün gücünü toplamalı 
oldu. Azərbaycan COVID-19-a qarşı qlobal 
səyləri səfərbər edən ilk ölkələrdən biri 
olub. Ötən il Azərbaycan Prezidenti Türk 
Şurasının, Qoşulmama Hərəkatının Zirvə 
görüşlərinin və BMT Baş Assambleyasının 
dövlət və hökumət başçıları səviyyəsində 
Xüsusi İclasının keçirilməsinin 
təşəbbüskarı olub. Bu təşəbbüslər bir 
daha Azərbaycanın beynəlxalq həmrəyliyə 
və əməkdaşlığa sadiqliyini nümayiş etdi-
rir”.

S.Qafarova qeyd edib ki, dünya 
ictimaiyyətinin üzləşdiyi çətinliklər art-
dıqca, onları həll etmək üçün daha 
təsirli və rasional yanaşmalar tapılmalı-
dır. Parlamentlər hərtərəfli əməkdaşlıq 
sayəsində bu baxımdan vacib rol oynayır 
və parlamentlər arasında əməkdaşlığın 
daha da dərinləşdirilməsinin bəşəriyyət 
üçün əhəmiyyəti artır.

Parlamentin sədri diqqətə çatdırıb ki, 
Azərbaycan Respublikası uğurlu regional 
inteqrasiya proseslərinin davamlı inki-
şafı təmin etmək və firavan cəmiyyətlər 
qurmaq üçün rasional bir yol olduğuna 
inanır. İnteqrasiya prosesləri millətlər 
arasında siyasi, iqtisadi, mədəni əlaqələrin 
dərinləşməsinə yol açır. O deyib: “Bu 
mənada, İqtisadi Əməkdaşlıq Təşkilatı 
geosiyasi baxımdan əhəmiyyətli bölgələrin 
ölkələrini bir yerə toplayır. Beləliklə, 
aramızdakı inteqrasiya proseslərinin 
gücləndirilməsi bu bölgələrin zəngin 
təbii ehtiyatlarının, nəqliyyat imkanla-
rının və intellektual potensialının daha 
səmərəli istifadəsinə kömək edəcək. 
İnteqrasiya, eyni zamanda, sülhü, sa-
bitliyi, təhlükəsizliyi, dialoqu və tərəqqini 
gücləndirəcək və zamanın çağırışlarına 
ümumi yanaşmamızı formalaşdıracaq".

Sahibə Qafarova vurğulayıb ki, 
Azərbaycan İqtisadi Əməkdaşlıq Təşkilatı 
çərçivəsində əməkdaşlığa həmişə böyük 
diqqət yetirib. Təxminən 3 ay əvvəl - mar-
tın 4-də Azərbaycanın mərhum Prezidenti 
Heydər Əliyevin təşəbbüsü ilə yaradılan 
İƏT Tədqiqat Mərkəzinin nizamnaməsi im-
zalanıb. Azərbaycan ölkəmizdə yerləşəcək 
Mərkəzin səmərəli fəaliyyəti üçün əlindən 
gələni edəcək.

Ölkəmizin inteqrasiyanın, regional və 
qlobal layihələrin həyata keçirilməsində 
birgə səy göstərməyin tərəfdarı oldu-
ğunu diqqətə çatdıran Sahibə Qafa-
rova qeyd edib ki, Azərbaycan 30 ilə 
yaxın Ermənistanın işğalı ilə üz-üzə 
qalsa da, uğurlu regional layihələrin 
həyata keçirilməsinə nail olub, enerji 
təhlükəsizliyinin təmin edilməsində və 

enerjinin Avrasiya məkanına çatdırılma 
marşrutlarının şaxələndirilməsində mühüm 
tərəfdaşa çevrilib. Bu baxımdan Bakı-Tbili-
si-Ceyhan əsas ixrac boru kəməri və Bakı-
Tbilisi-Ərzurum qaz kəmərini qeyd etmək 
yerinə düşər. 2020-ci il dekabrın 31-də 
istifadəyə verilən digər əhəmiyyətli layihə 
Cənub Qaz Dəhlizidir. Uzunluğu 3500 
kilometr olan və 7 ölkəni birləşdirən Cənub 
Qaz Dəhlizi dünyanın ən böyük enerji 
infrastruktur layihələrindən biridir. Belə 
böyük uğur ölkələr arasında nümunəvi 
inteqrasiyanın yaradılması sayəsində 
mümkün olub və Ermənistan öz işğalçılıq 
siyasəti ilə prosesi əngəllədiyi bir şəraitdə 
Azərbaycan bu inteqrasiyanı yaratmağı 
bacarıb. 

Milli Məclisin sədri diqqətə çatdırıb 
ki, bu gün işğal artıq yoxdur. Keçən il 
Azərbaycan 30 ilə yaxın davam edən 
erməni işğalına son qoymaq üçün hərbi-
siyasi vasitələrdən istifadə edərək, BMT 
Təhlükəsizlik Şurasının Ermənistan 
qoşunlarının Azərbaycanın işğal olunmuş 
ərazilərindən dərhal, tam və qeyd-şərtsiz 
çıxarılmasını tələb edən və 30 il ərzində 
kağız üzərində qalan qətnamələrinin 
icrasını təmin etdi. 44 günlük Vətən 
müharibəsi zamanı Azərbaycan torpaqla-
rını işğaldan tamamilə azad edərək, ərazi 
bütövlüyünü bərpa etdi, Ermənistanı 2020-
ci il noyabrın 10-da kapitulyasiya aktını 
imzalamağa məcbur etdi.

Sahibə Qafarova bildirib ki, qardaş 
Türkiyə müharibə dövründə Azərbaycana 
siyasi və mənəvi dəstək verən ilk 
ölkə olub. Həmçinin müharibənin ilk 
günlərində qardaş Pakistan və Əfqanıstan 
Azərbaycanın ərazi bütövlüyünü 
dəstəklədiklərini bildirərək, Ermənistanı iş-
ğala son qoymağa çağırdılar. Milli Məclisin 
sədri bu dəstəklərinə görə onlara dərin 
minnətdarlığını ifadə edib, Azərbaycanın 
ədalətli müharibəsində bizə dəstək 
verən dövlətlərə Milli Məclis adından 
təşəkkürünü bildirib.

Sahibə Qafarova qeyd edib ki, 
Azərbaycan, Ermənistan və Rusiya 
liderlərinin 2020-ci il 10 noyabr tarixli 
üçtərəfli Bəyanatı bölgədəki bütün iqtisadi 
və nəqliyyat əlaqələrinin bərpasını açıq 
şəkildə əks etdirir. Ermənistan bölgədəki 

nəqliyyat kanallarının təhlükəsizliyini təmin 
etmək öhdəliyini yerinə yetirməlidir. Bu 
kontekstə Zəngəzurdan - tarixi Azərbaycan 
torpağından keçəcək və Azərbaycanın 
əsas ərazisini ölkənin ayrılmaz hissəsi 
olan Naxçıvan Muxtar Respublikası, eləcə 

də Türkiyə ilə birləşdirəcək yeni birləşdirici 
dəhliz də daxildir. Bu, bölgədəki nəqliyyat 
sektoru üçün yeni imkanlar yaradacaq 
Zəngəzur dəhlizidir.

O, daha sonra diqqətə çatdırıb ki, 
Azərbaycan regional layihələrin işti-
rakçısı və təşəbbüskarıdır. Şərq-Qərb, 
Şimal-Cənub və Şimal-Qərb nəqliyyat 
dəhlizlərində iştirakı və bu təşəbbüslərə 
verdiyi töhfə sayəsində Azərbaycan 
Respublikası Avrasiyanın əsas və etibarlı 
nəqliyyat və logistika mərkəzlərindən 
birinə çevrilmişdir. Azərbaycan artıq daxili 
nəqliyyat infrastrukturunu Lazurit nəqliyyat 
dəhlizi ilə əlaqələndirib və indi Zəngəzur 
Dəhlizini reallaşdıraraq çoxtərəfli 
əməkdaşlıq üçün daha geniş imkanlar 
yaradır.

Milli Məclisin sədri qeyd edib ki, 
Azərbaycan Ermənistan işğalından 
azad etdiyi ərazilərimizin bərpası üçün 
genişmiqyaslı proqramlara başlayıb. 
Bu sahədə hələ çox işlər görülməlidir. 
Təəssüf ki, erməni vandalları işğal etdikləri 
şəhər və kəndlərimizi, tariximizə və 
mədəniyyətimizə aid abidələri dağıdıb, 
milli sərvətlərimizi talan ediblər. Həmin 
ərazilərin infrastrukturu tamamilə məhv 
edilib. Bərpa işində bir çox ölkələrdən, 
əsasən bizə dost ölkələrdən olan 
şirkətlərin də iştirak etdiyini bildirən Spiker 
İqtisadi Əməkdaşlıq Təşkilatına üzv 
dövlətlərin də orada iştirakının əhəmiyyətli 
olduğunu deyib.

Çıxışının sonunda Milli Məclisin 
sədri parlament diplomatiyasının regi-
onal əməkdaşlığın gücləndirilməsində 
əhəmiyyətli rolunu bir daha vurğulayaraq 
diqqətə çatdırıb ki, parlamentlər arasında 
sıx əlaqələrin yaradılması ölkələri bir-
birinə daha da yaxınlaşdırır. Parlament 
diplomatiyası dövlətlərarası dialoqun və 
xalqlar arasında dialoqun demokratik 
forması, həmçinin təsirli bir əməkdaşlıq 
vasitəsi olduğunu sübut edib.

Milli Məclisin sədri İqtisadi Əməkdaşlıq 
Təşkilatı Parlament Assambleyasının 
təqdim etdiyi dialoq formatının xalqla-
rımız və dövlətlərimiz arasında dostluq 
və əməkdaşlığın inkişafına töhfələrini 
verəcəyinə əminliyini ifadə edib, konfran-
sın işinə uğurlar arzulayıb.

İyunun 1-də Pakistanın paytaxtı İslamabadda İqtisadi 
Əməkdaşlıq Təşkilatı Parlament Assambleyasının (İƏT PA) 
İkinci Ümumi Konfransının açılış mərasimi keçirilib. 

